
Y Pwyllgor Deisebau
PET(3)-12-09 Papur 1: 22 Medi 2009
Deisebau newydd

Mae’r papur hwn yn rhoi gwybodaeth gefndir gryno am y deisebau sydd i gael ystyriaeth gychwynnol gan y Pwyllgor ar 22 Medi 2009.

(i) P-03-204 Atebolrwydd i’r cyhoedd ac ymgynghoriadau cyhoeddus ym maes Addysg Uwch

Geiriad y ddeiseb

Rydym yn galw ar Gynulliad Cenedlaethol Cymru i annog Llywodraeth Cymru i gyflwyno system agored a thryloyw er mwyn craffu ar
safon y gwasanaeth a ddarperir gan y sector Addysg Uwch yng Nghymru a’r gwerth am arian y mae’r sector yn ei gynnig, ac i sicrhau
bod newidiadau i lefelau gwasanaeth yn destun ymgynghoriad cyhoeddus.

Cefndir

Cynigiwyd y ddeiseb hon gan Trevor Mayes, a chasglwyd 13 llofnod. Mae’r deisebydd wedi darparu datganiad i gyd-fynd, sydd wedi’i
atodi fel rhan o PET (3)-12-09 Papur 1A.

(ii) P-03-215 Gwahardd digwyddiadau gwleidyddol mewn ysgolion

Geiriad y ddeiseb

Yr ydym yn galw ar Gynulliad Cenedlaethol Cymru i annog llywodraeth Cymru i sicrhau bod sefydliadau gwleidyddol, yn cynnwys
sefydliadau ieuenctid cyswllt neu gysylltiol yn cael eu gwahardd rhag trefnu digwyddiadau ac ymgysylltu â phlant heb ganiatâd penodol
gan eu rhieni, mewn unrhyw adeilad ysgol na digwyddiad gan ysgol. Y gwaharddiad i fod yn gymwys i bob plentyn a pherson ifanc sy’n
mynychu ysgol. Pan fo angen bod yn agored i sefydliadau gwleidyddol am resymau’n ymwneud â’r cwricwlwm, dylid cael caniatâd
penodol gan rieni cyn y digwyddiad.

Cefndir

Cynigiwyd y ddeiseb hon gan John Tyler, a chasglwyd 19 llofnod.

(iii) P-03-234 Coed Cadw

Geiriad y ddeiseb

Mae angen rhagor o goed brodorol ar Gymru! Rydym ni sydd â’n henwau isod yn croesawu targed Comisiwn Coedwigaeth Cymru i
greu 1,500 hectar o goetiroedd newydd dros y tair blynedd nesaf ac yn galw ar Gynulliad Cenedlaethol Cymru i annog Llywodraeth
Cymru a’r Comisiwn Coedwigaeth i gyrraedd y targed hwn, a hynny fel y cam cyntaf tuag at ddyblu’r tir sydd wedi’i orchuddio â
choetiroedd brodorol erbyn 2050. Cymru yw un o’r gwledydd sydd â’r gyfran leiaf o goedwigoedd yn Ewrop. Rydym yn cefnogi’r
uchelgais a geir yn y Strategaeth Coetiroedd i Gymru i greu mwy o goetiroedd er budd pobl a bywyd gwyllt, i helpu i rwystro llifogydd, i
storio CO2 o’r amgylchedd ac hefyd i roi cyflenwad cynaliadwy o bren ar gyfer y dyfodol. 

Cefndir

Cynigiwyd y ddeiseb hon gan Coed Cadw, a chasglwyd 2165 llofnod.  

(iv) P-03-237 Cefn Gwlad Cymru

Geiriad y ddeiseb

Rydym yn galw ar Gynulliad Cenedlaethol Cymru i annog Llywodraeth Cymru i atal cefn gwlad Cymru rhag cael ei ddinistrio drwy sicrhau
bod adeiladau diwydiannol mawr, fel gweithfeydd pŵer a ffatrïoedd, yn cael eu hadeiladu ar safleoedd tir llwyd, eu bod yn garedig i’r
amgylchedd ac nad ydynt yn ddolur llygad. 

Cefndir

Cynigiwyd y ddeiseb hon gan Sion Gilbey, a chasglwyd 43 llofnod.

(v) P-03-238 Llygredd ym Mornant Porth Tywyn

Geiriad y ddeiseb

Deiseb gan drigolion Sir Gaerfyrddin yn gofyn am ymchwiliad cyhoeddus gan Lywodraeth cynulliad Cymru i’r llygredd carthffosiaeth ym
Mornant Porth Tywyn a Bae Caerfyrddin.

Cefndir

Cynigiwyd y ddeiseb hon gan Rhys Williams, a chasglwyd 2240 llofnod.  Mae’r deisebydd wedi darparu gwybodaeth i gyd-fynd â’r
ddeiseb, ac mae’r wybodaeth honno wedi’i hatodi fel rhan o PET(3)-12-09 Papur 1A.

(vi) P-03-239 Dysgu Gydol Oes ym Mhrifysgolion Cymru

Geiriad y ddeiseb

Rydym ni yn galw ar Gynulliad Cenedlaethol Cymru i annog Llywodraeth Cymru i ofyn bod Prifysgolion Cymru yn darparu rhaglen
dysgu gydol oes sy’n llawn ac yn amrywiol drwy wneud hyn yn amod ar unrhyw arian cyhoeddus y maent yn ei dderbyn.

Cefndir

Cynigiwyd y ddeiseb hon gan Nick Jones, a chasglwyd 10 llofnod. At hynny, mae’r deisebydd wedi casglu 3000+ mewn deiseb
gysylltiedig. Mae’r deisebydd wedi darparu gwybodaeth i gyd-fynd â’r ddeiseb, ac mae’r wybodaeth honno wedi’i hatodi fel rhan o
PET(3)-12-09 Papur 1A.

(vii) P-03-240 Diogelwch ar ffordd yr A40 yn Llanddewi Felffre

Geiriad y ddeiseb

Oherwydd y lefel gynyddol o draffig, yn enwedig cerbydau nwyddau trwm, ar yr A40 ac oherwydd y ddarpariaeth annigonol o
balmentydd a chroesfannau cerddwyr diogel, a gydnabyddir gan yr Asiantaeth Cefnffyrdd drwy ymchwil â gyflawnwyd ar ran
Llywodraeth Cynulliad Cymru, rydym ni, sydd wedi llofnodi isod, yn galw ar Lywodraeth Cynulliad Cymru i wella diogelwch ar y ffordd ym
mhentre Llanddewi Felffre, Arberth, Sir Benfro, drwy roi’r mesurau a ganlyn ar waith, a hynny ar fyrder:

Gwella’r palmant annigonol ar hyd ochr ddeheuol yr A40 rhwng Llandaff Row a phen dwyreiniol y pentref i sicrhau ei fod yn boddhau
safonau diogelwch presennol, a’i fod yn ddigon llydan i gael ei ddefnyddio’n ddiogel gan gerddwyr, cadeiriau gwthio a chadeiriau olwyn
gan roi ystyriaeth i’r ffaith bod cerbydau nwyddau trwm yn gyrru heibio’n agos ac yn aml yn gyrru yn gyflymach na’r terfyn cyflymder
presennol o 40 mya.

Gosod camerâu cyflymdra yn nwyrain ac yng ngorllewin y pentref.

Defnyddio system drydanol sydd eisoes yn bodoli ar gyfer arwyddion i groesi’r ffordd er mwyn darparu goleuadau rhybudd sy’n fflachio
ar adegau pan fydd plant yn croesi’r A40 i ddal eu bws ysgol.

Gosod mesurau i ostegu traffig bob ochr i’r pentref ac ar gyffyrdd i bwysleisio’r angen i arafu.

Gostwng y terfyn cyflymder i 30mya.

Cefndir

Cynigiwyd y ddeiseb hon gan Llanddewi Velfrey Community Council, a chasglwyd 154 llofnod.  Mae’r deisebydd wedi darparu
gwybodaeth i gyd-fynd â’r ddeiseb, ac mae’r wybodaeth honno wedi’i hatodi fel rhan o PET(3)-12-09 Papur 1A.  

(viii) P-03-241 Llanelli Star - Achubwch ein carthffosydd

Geiriad y ddeiseb

Rydym ni’n cefnogi ymgyrch y Llanelli Star i wella ein carthffosydd, yn paratoi’r ffordd i gannoedd o swyddi ddod i’r ardal ac yn atal
carthffosiaeth rhag cael ei gollwng a rhag dinistrio ein hamgylchedd.

Cefndir

Cynigiwyd y ddeiseb hon gan the Llanelli Star, a chasglwyd 425 llofnod.  Mae’r deisebydd wedi darparu gwybodaeth i gyd-fynd â’r
ddeiseb, ac mae’r wybodaeth honno wedi’i hatodi fel rhan o PET(3)-12-09 Papur 1A.

Gwasanaeth y Pwyllgorau

